
MARIJA, OMM IL-MEMORJA

Ir-rieda hielsa tal-bniedem hija msiehba mill-intelligenza u mill-memorja; jekk tonqoslu I-
wahda jew l-ohra, il-bniedem ma jkunx liberu fl-ghazliet li jaghmel. Bla ebda dubju fi
zminijietna l-intelligenza umana kotrot gatigh, tant li llum sirna nitkellmu sahansitra fuq
intelligenza artifi¢jali; ghall-kuntrarju, il-memorja kulma jmur bdiet tiddghajjef. Il-bniedem
tal-lum sar ghandu memorja gasira hafna. Thassret il-memorja, kemm dik individwali u
kemm kollettiva. Meta niftakar fil-kliem mirqum ta’ Cicerun, li jghid 1i “fil-verita l-istorja
hija xhud taz-zminijiet, dawl tal-verita, hajja tal-memorja, ghalliema tal-hajja u messaggiera
tal-antikita”,' nithassar lil dawk, partikularment il-generazzjoni li tielgha, li tilfu kull sens tal-
istorja. Ghax meta l-bniedem jitlef il-memorja, huwa jkun gaccat 1-gheruq tal-identita tieghu.
[l-bniedem li jisbah bla memorja huwa bniedem iblah!

Dan kollu jghodd mhux biss ghal dak li ghandu x’jagsam mal-memorja personali, familjari,
socjali u patrijottika, imma wkoll ghall-memorja religjuza. Nibza’ li ma humiex ftit dawk I-
Insara li ghandhom memorja qasira hafna f’dak li ghandu x’jagsam mal-istorja ta’ kif Alla
niseg ir-relazzjoni tieghu mal-bnedmin. Ftit huma dawk li juru interess fl-istorja tas-
salvazzjoni li hija d-damma tal-grajjiet ta’ meta Alla kixef lilu nnifsu mal-umanita.

Huwa fatt li l-istess liturgija, kemm Lhudija u kemm Nisranija, hija “tifkira” (memorjal).
Meta jghid lil-Lhud jaghmlu I-festa tal-Ghid halli jfakkru I-hrug taghhom mill-Egittu, Alla
jghidilhom: “Dak il-jum ikun ghalikom jum ta’ tifkira u intom tharsuh bhala festa tal-Mulej”
(Ez 12:14). Imma fil-kaz tal-fidi taghna, il-liturgija mhux biss hija memorja, imma fiha I-
Ispirtu s-Santu “jgib u jaghmel li jsehh fl-istess waqt il-Misteru ta’ Kristu” (Katekizmu tal-
Knisja Kattolika, 1092). Dan jidher b’mod ¢ar meta ni¢celebraw 1-Ewkaristija. Gesu fl-Ahhar
Cena qal lill-Appostli: “Aghmlu dan b’tifkira tieghi” (Lq 22:19). “Meta I-Knisja ticcelebra 1-
Ewkaristija, hija taghmel it-tifkira tal-Ghid tal-Mulej, u dan isehh: is-sagrifi¢¢ju li Kristu
offra darba ghal dejjem fuq is-salib jibga’ dejjem tal-lum” (KKK, 1364).

Kieku ahna ma ahniex negsin minn ¢elebrazzjonijiet liturgi¢i! Imma hafna drabi ninqdew bil-
liturgija mhux tant biex niftakru u nghixu l-misteru, imma biex nipperpetwaw it-
tradizzjonijiet u l-anniversarji taghna; tant hu hekk li huwa normali li fil-lagghat liturgici
taghna nhalltu s-sagru mal-profan. Ghaldagstant il-liturgija taghna ma tghinniex nibnu u
nsahhu l-memorja Kristjana taghna!

Dak li nebbahni biex nirrifletti dwar il-htiega tal-memorja fil-hajja tan-Nisrani u tal-komunita
ekklezjali hija 1-grajja tat-Thabbira tal-Anglu 1il Marija f’Nazaret. Meta fissrilha li lil dak li
kienet ser tnissel fil-guf il-Mulej Alla kien ser jaghtih “it-tron ta’ David missieru u jsaltan
ghal dejjem fuq dar Gakobb” (Lq 1:32), l-anglu Gabrijel kien ged jappella lill-memorja ta’
Marija. Marija kienet tghozz kif Alla kien mexa mal-poplu I-maghzul. Li Marija kienet terfa’
fil-memorja dawn l-esperjenzi ta’ Alla jikkonfermah ukoll San Luga meta jghid li wara li
twieled Gest, Marija “baqghet tghozz f’qalbha dawn il-hwejjeg kollha u tahseb fughom

!t “Historia vero testis temporum, lux veritatis, vita memorice, magistra vite, nuntia vetustatis” (De Oratore, 11,
9, 36).



bejnha u bejn ruhha” (2:19). Fi kliem Cladovis Boff, fl-ghanja tal-Magnificat li Marija
ghanniet ghand Elizabetta, ghandna “l-memorja tal-hwejjeg kbar li Alla ghamel fl-istorja”.

[I-memorja ta’ Marija hija apprezzata ghax, f’kuntrast mal-massa li kienet insiet kollox dwar
il-patt li kien hemm bejn Alla u l-poplu tieghu, hija kienet wahda mill-fdal ta’ Izrael
(anawim) li bagghu jindukraw u jghozzu f’qalbhom il-weghdiet li kien ghamlilhom Alla.

Nara xebh bejn il-grajja tat-thabbira tal-Anglu lil Marija u t-thabbira ta’ Esdra lil Izrael. Fil-
fatt, fil-ktieb ta’ Nehemija nsibu rakkont dwar liturgija mmexxija minn Esdra l-iskriba u 1-
Leviti (kapitlu 8). Dakinhar Esdra pprezenta lil ulied Izrael il-Ktieb tal-Ligi ta’ Mose li kien
mitluf u nstab. Huma u jisimghu siltiet minn dan il-Ktieb, il-poplu ta’ Alla beda jiftakar
x’ghamel Alla mieghu u beka bil-ferh. Il-poplu ta’ Alla kien tilef il-memorja, imma meta
waslitlu 1-Kelma, il-memorja tieghu regghet xeghlet u ghamel festa. Qisu gralhom bhal meta
ahna nsibu xi ritratt antik tal-familja jew xi ittra ta’ xi hadd ghaziz ghalina li llum huwa
nieges. Min jista’ jfisser is-sentimenti li dawn is-sejbiet ifawru f’qalbna? L-istess effett u
aktar kapaci thalli 1-Kelma ta’ Alla li tixghel il-memorja mudlama taghna.

L-istess gara f’Nazaret: fi zmien meta 1-poplu ta’ Alla kien tilef il-memorja ta’ Alla, bl-iva
taghha Marija tilga’ 1-Kelma li saret laham f’gufha. Dakinhar I-Iben ta’ Alla sar bniedem biex
jerga’ jwaqqaf il-patt bejn Alla u l-poplu tieghu u hekk, f’kontinwita ma’ dak li kien sehh
gabel, terga’ tibda tinbena l-memorja. Dan huwa motiv ta’ ferh, kif jindika 1-Anglu fit-
thabbira tieghu lil Marija: “Ifrah, Marija, ghax int mimlija bil-grazzja”. Is-Solennita tal-
Lunzjata ghandha timla bil-ferh anki lilna li, kif ghidt aktar ’il fug, kwazi tlifna l-memorja ta’
Alla, ghax illum f’isimna Marija qed tilqa’ 1il Gesu (il-Verbum Dei), li gie biex jurina kemm
Alla jhobbna.

Jien nithasseb quddiem il-generazzjonijiet li telghin, ghax minkejja li noffrulhom it-taghlim
tar-religjon Nisranija fl-iskejjel u jkunu ghamlu I-katekizmu li jwassalhom ghall-Ewwel
Tqarbina u ghall-Grizma tal-Isqof, f’dik li hija fidi fi Kristu gishom tabula rasa — ma jiftakru
kwazi xejn! Jien nistagsi x’kontenut u x’esperjenza ta’ fidi ghaddejnielhom! Jekk ma nkunux
midhla tal-Kelma ta’ Alla, jekk ma nkunux nafu x’ghamel Gesu ghalina, jekk nibqghu sajmin
dwar ezempji sbieh li tawna I-qaddisin, jekk ma niftakrux x’kienet tfisser il-fidi ghall-antenati
taghna... mhux bilfors li l-memorja taghna tibga’ vojta? Jekk “thassret” il-memorja, ma
nistghux nistennew li nibnu 1-gejjieni.

Fid-dawl ta’ dan kollu, f’din is-Sena Marjana nheggigkom biex tirrikorru ghand Marija li hija
I-memorja tal-Knisja. Is-Santi Padri jghidu li meta Luqga jghid li r-raghajja qalu lil xulxin:
“Ejjew immorru Betlehem ha naraw x’gara kif gharrafna 1-Mulej... u sabu lil Marija” (2:15),
l-evangelista ma kienx ged jahseb fil-bidwini li kienu jirghu 1-merhla, imma kellu f’mohhu 1-
Appostli li Gesti geghedhom bhala raghajja tal-poplu ta’ Alla. Huma marru ghand Marija,
biex hi, li kienet il-memorja tal-Knisja, tirrakkontalhom kif il-Kelma dahlet fid-dinja. Illum
ukoll, ahna nersqu ghand Marija, Omm il-memorja, biex hi tfakkarna dak li Gest ghallem u
ghamel, halli hekk hajjitna tkun tifkira li tikkkomunika l-imhabba ta’ Alla.



